
Nunami  maani angerlarsimaffeqanngitsut pillugit ajornartorsiuteqarnermut aaqqiissutissanut 
eqqarsartussamik suleqatigiisitamik suligasuartussamik pilersitseqqullugit  Naalakkersuisut 
peqquneqarnissaannik Inatsisartut aalajangiiffigisassaattut siunnersuut. Suleqatigiissitaq politikerinut 
aaqqiissutissanik tigussaasunik siunnersuuteqassaaq innersuussuteqarlunilu aamma  kingusinnerpaamik 
ulloq 31. august 2019 saqqummiussissaaq suliniutissat akilersornissaannut aaqqiissutissanullu.  
(Inatsisartunut ilaasortaq Tillie Martinussen, Suleqatigiissitsisut) 
 
Angerlarsimaffeqannginnerup akiorneqarnissaa pillugu iliuusissatut pilersaarummik kigusinnerpaamik 
UPA2020-mi Naalakkersuisut saqqummiussinissamik peqquneqarnissaat pillugu Inatsisartunut 
aalajangiiffigisassatut siunnersuut.  
(Inatsisartunut ilaasortaq Mimi Karlsen, Inuit Ataqatigiit) 
 
Toqqutigineqarsinnaavoq unnuami ataatsimi sumiiffissaqannginneq. Nunarput isseqimmat.  
Najugassaqanngikkaanni suliffissarsiniarneq ajornarluinnarsinnaasarpoq, allagarsinissaq, kingutigissaatinik 
inissivissaqannginneq. Pigisat tamaasa kuffertimut, nammattakkamut imaluunniit eqqaavinnut puussiamut 
ikillugit nassartuartariaqarput.  
Tassa atisat pigisallu nammattuartariaqarput nassartuartariaqarlutilluunniit.  
Majuartarfinni nilleqisuni sinittariaqarsinnaavutit immaqaluunniit sofami ikinngutinni. 
Sumiiffissaqanngilatit paarnaarsinnaasanni, siniffissaqanngilatit pigisatilluunniit inissiffissaqartinngilatit 
aamma sumiiffissaqanngilatit eqqissisimaarfigisinnaasanni. Eqqissiviitsunngussaatit. Ullut tamarluinnaasa 
eqqarsaatigisariaqarpat unnuaru sumi sinissanerlutit. 
Ulluinnarsiutaasut ilaat qarasaasiaq atorlugu qinnuteqaasiornissaq ajornavippoq aamma naqitanngorlugu 
anillatsitsinissaq.  
Angerlarsimaffeqanngitsuuneq misiginarpoq ataqqinaataajaasutut, puullaaqinarluinnartuuvoq aamma 
uniffeqarnanngilaq. Sumulluunniit atanngilatit.  
 
Angerlarsimaffeqanngitsortatta ilaat assammikkut qerussortarput allat eqqaavissiortariaqartarput, allallu 
oorinik qinuloortariaqarlutik imaluunniit takornartanut cigarittinnguarsiortariaqartarput. Aamma allat 
ikinngutitik ilaquttatilluunniit unnuiffigisinnaanerlugit apersortariaqartarput, sofami madrasiinnarmiluunniit 
sinissinnaanerlutik apersuisarput imaluunniit suna ajornanngissinnaasoq apersuutigisarpaat allallit aamma 
aperinissartik kanngugisarpaat. Aamma allat aperisassaarutivittarput.  
Ilaasa suliffitik tigummiinnarniarsarisarpaat, saperluguli angerlarsimaffeqannginnamik. 
Qanoq aamma taamatut atungaqartitsissaagut.  
 
Inuit tamarmik ataqqinartumik inuusinnaasariaqarput, iluamik pineqarsinnaasariaqarput, nalitut 
pineqarlutik. Ikiortariaqarpagut. Aallartiaaruttalu pitsaanerpaassaaq. 
Inuit ataaseq angerlarsimaffeqanngippalluunniit ingasappallaaqaaq.  
 
Ilungersunaqaaq, nungullarnaqaaq, kiserliornaqaaq aamma puullaaqinaqaaq angerlarsimaffeqannginneq. 
Apeqqutaanngilaq angerlarsimaffeqanngitsuunersutit aningaasaateqanngitsoq, 
sumiiffissaqanngilluinnartoq imaluunniit angerlarsimaffeqanngitsuunersutit unnuiffissaqanngisaannartoq. 
Kommunit Namminersorlutik Oqartussallu suleqatigalugit aaqqiissutissanik nassaartariaqarpugut. 



 

 
 
Aaqqiissutissat inoqatitsinnik angerlarsimaffeqanngitsunik ikiuisussat, inuuneqaleqqissinnaaqqullugit.  
 
Pissutaasut amerlaqaat 
Angerlarsimaffeeruttarnermut pissutaasut amerlaqaat, ajornartorsiutilli ersarinnerit marluupput tassaasut:  
Inissamik nassaarsinnaasannginneq; tassa inuiaqatigiit aaqqissuussaanerat pissutaalluni ajornartorsiut 
kiisalu angerlarsimaffiup pigiinnartarnissaanut ajornartorsiut. 
 
Angerlarsimaffeqanngitsut assigiinngiiaaqaat; ilaat avissimasarput nassataanillu angerlarsimaffeeruttarlutik, 
initik aappakuminnut nangitsittaramikku qitornaminnullu. 
Allat akiligassamik akilernissaat isumagineq ajorpaat imaluunniit malittarisassanik malinnissinnaaneq 
ajorput taamaasillutillu anisitaasarput. Allat illoqarfimmut allamut nuuttarput inissarsisinnaanatilli taavalu 
allat angajoqqaaminniik nuuttarput inimit attartukkaminniit nuuttarput allamillu taartaasussamik 
inissarsisinnaasaratik. 
Aap aamma kollegianiik nuuttoqartarpoq allamillu inissarsisinnaajunnaartarlutik imaluunniit atorfimminnit 
soraartarput atorfimminnullu atatillugu inigisartik qimattariaqartarlugu pissutaasinnaallutik atornerluineq, 
imigassartorpallaarneq, artornartunik misigisaqarsimaneq aamma peroriartornermi imaannaanngitsunik 
atungaqarsimaneq imaluunniit tarnikkut nappaateqarneq imaluunniit ajutoorujussuarsimaneq aamma 
pissutaasimasinnaasarpoq. 
 
Angerlarsimaffeerukkuit ulorianartorsiulissaatit apeqqutaanngilaq taamaareersimanersutit 
taamaareersimannginnersutilluunniit. Inuit allat naakkinnerat annassutigisariaqalersussaavat aamma allat 
piumasaat maleqqissaartariaqalersussaavatit. Tamanna nukissaqartitsiuaannarneq ajorpoq. 
Allanngortitsissagutta sinneqartooruteqalertariaqarpugut, angerlarsimaffeqanngitsortagut 
eqqissivissaqartikkumallugit..  
 
Sanaartorfigineqartariaqartuni inissialiortoqartariaqarpoq. Illoqarfinnut annernut nussortorpassuupput, 
tamanna nunarsuarmi sumiikkaluaruttaluuunniit atuuppoq.  
Ineriartorneq malinnaavigisinnaanngikkutsigu maani - taava piumassuserinngisatsinnik - innuttaasut ilaat 
ulorinartorsiortilissavagut immaqa naak imminut ikiortuugaluartulluunniit. Angerlarsimaffeqanngitsunut 
inissat atorluarneqanngippallaaqaat.  
Katsorsaasoqartarnissaa pisariaqartipparput tarnikkut sakkortuumik napparsimasut allallu 
katsorsaruminaatsut eqqarsaatigalugit. Allat atornerluisunngortarput aamma taakku imaaliallaannaq 
angusassaaneq ajorput. Taakku eqqarsaatigalugit ornillugit suliarniartoqarnissaa amingaataavoq, 
ataqqinassuseqalerseqqikkumallugit - suleqatigiit ilinniarluarsimasut sulisoralugit. 
Angerlarsimaffeqanngitsut ilaat allat ulluinnarni ikorferneqarnissartik amingaatigisarpaat.  
 
Inoqatinik peqateqarsinnaaneq ilinniagassaavoq allanik suleqateqarsinnaanngussappata. 
Ikiortariaqarsinnaapput kingutilerisumukarnissaminnut, inuunermik isumalernissaannut aamma 
ikiorneqartariaqarsinnaapput ulluinnarni eqqissimasumik inuuneqalernissaminnut, qanoq naleqarnerlutik 
ilinniarnissaanut. Aamma inoqarpoq taamaallaat angerlarsimaffissaminnik pisariaqartitsisunik. 
 
Suliniuterpaalussuit aallartinneqartariaqarput angerlarsimaffeeruttarneq unitsinneqassappat.  
 
Mianernartup mianerisariaqarlersissinnaavaatit 
Misissuinerit takutippaat innuttaasut mianernartumik peroriartorsimasut, inuttut ajornartorsiuteqarlutik 
ajornannginnerujussuarmik ajoqutissarsivigisinnaasaminnik mianernartumik inuuneqalersinnaasartut. 
Ilaapput angerlarsimaffeqanngitsut. Soorunami allaqqussinnaanngilaq.  



 

 
Sumi ileqqaarnissaq ilinniarsimassagamikku? Sulinerup naleqassusia sumi ilinniarsinnaasimassagamikku? 
Imaluunniit ilinniartariaqarnerup isumaa, inuunertik naallugu annanniartuarsimagunik - misigissutsinnut, 
tarnikkut immaqalu timikkut? Kikkulluunniit erloqinartunik ersutaqarsinnaapput 
imaannaanngissinnaasunik. Eqqissiviilliortitaallutik peroriartorsimaguit, patajaatsumik inuunissap 
ilinniarnissaa artornartorujuussaaq.  
 
Inunnik Isumaginniariaaserput aaqqissuussaanngilaq inunnik taamaattunik sakkortuunik 
erloqinartorsuarnik misigisaqarsimasunut ikiuisinnaalluni. 
Uteqattaartuassuarput; inunnik isumaginninneq qaffassarujussuarneqartariaqarpoq aamma sapinngisamik 
iliuuseqarasuartarnikkut.  
Katsorsaanerit, nukittorsaqatigiit aamma inunnik isumaginninnermi suliniutit iluaqutaasussaapput 
ilinniarsimasunik imminullu ikiortunik innuttaqalissagutta. Kinaluunniit angerlarsimaffeeruttanngilaq 
tamanna kissaatigigamiuk aamma inisst tungiuinermi qitiulluinnartuupput.  
 
Taamaattumik kusanariaqqiffissaqanngilaq Kofoed Skoletut, Hus Forbitut aamma Frelsens Hæritut ittunik 
peqarmat. Pisorta ajutooraangat kivitsisarput. Qujanarujussuaq piugassi. 
Ilumoortumik oqassaanga, uanga angerlarsimaffeqanngitsutut inuunissara kissaatiginngeqaara. 
 
Suleqatigiissitsisuni isumaqarpugut angerlarsimaffeqanngitsunut aamma angerlarsimaffeeruttarnermut 
ilisimasat amingarpallaartut. Iluaqutaassagaluaqaaq inuiaqatigiinni qaammarsaaneq atortuugaluarutsigut 
kisianni aamma ajornartorsiutit inoqatitta angerlarsimaffeeruttarnerannut pissutaasartut 
paasisariaqarpagut.  
Ikiuisariaqarpugummi.  
Ukiuni qulikkaani arlalinni eqqartuloorparput aaqqiisariaqarluta massakkorluinnaq, ineriartornerlu 
ajornerulersinnagu unitsittariaqarparput.  
 
Misissueqattaarunnaalaariarluta iliuuseqariarta massakkut  
Kaammattuutigerusupparput ataatsimiititalipa sinnersuutitsinnik suliaqartussap aggersassagai ilisimatuut, 
angerlarsimaffeqanngitsut, Kofoed Skole kiisalu kommunit itisiliisussatut qanoq iliorluta 
angerlarsimaffeeruttarneq nungutissinnaaneripput aamma suleqatigiisitat suligasuartussat qanoq 
pilersinneqarsinnaanersut, nassaartariaqaratta iliuusissanik - tulliani ukiortinnagu. 
Inunnik isumaginninnermi viceværtit kiisalu inissiat akikitsut iluaqutaassaqaat soorlu siunnersuummi 
oqaatigineqartutut aamma qularinngilarput ataatsimiititaliaq Naalakkersuisullu ajornartorsiut iternga 
tikillugu oqaloqatigiissutigikuttoorsinnaassagaat.  
 
Nalunaarusiaq 2020-mi saqqummersinneqartussaq utaqqivarput. Kisianni 2020-mut tungaanut 
utaqqisinnaanngilagut iliuuseqarnissatsinnut.  
Taamatut akuersaartumik oqaaseqarluta siunnersuut ataatsimiititaliamut ingerlateqqipparput 
ataatsimiititaliarlu kaammattussallugu suleqatigiisitamik suligasuartussamik pilersitsipallaqqullugu 
taamatullu aamma Naalakkersuisut peqquneqassasut.  
Aamma Naalakkersuisunut qujanaq allannguutissatut siunnersuuteqarnerannut uangut isumarput 
naapertorlugu ilusilerluarneqarsimasumik najukkami ilisimasat qularnaarumallugit. Sukkanerusumilli 
iliuuseqartariaqarpugut allaffimmi sulisoqarnera peqatigalugu.  
 
Paasissutissat tamaasa pigereerpagut, aamma pivagut inuit ikiortariallit, unnugu, unnuaru aamma aqagu. 
Inuit tamarmik naleqarput aamma inuit tamarmik inuiaqatigiinni kalaalllini inissaqartussaappput. Tamatta 
atorfissaqartinneqarpugut. Tamarluinnatta.  
 
 



 

 
 
Misigissuseq nunarsuarmi naliginnaanerpaaq, kinaagaluaruttaluunniit, tassaavoq suunersutit aamma 
attuumassuteqarnersutit. Tikilluaqqusaanersutit. Inunnut allanut pingaaruteqarnersutit aamma 
inuiaqatigiinni pingaaruteqarnersutit. 
Inuuneq sanarfineqarsinnaanngilaq, angerlarsimaffeqanngikkaanni.  
 
Qujanaq oqaaseqarsinnaagama. 
 
 


